
Dilemen DILEMEN

«At üstünde eşek gördüm,
Namys ýüzün aşak gördüm.»
(Täze nakyl)
Men size hiç haçan sögmerin paýyş,
Men sizden hiç zady etmerin haýyş,
Men sizden hiç haçan hiç zat dilemen,
Köçäňizden ýöräp baýdak bulaman,
Ne dilärin sizden bir döwüm çörek,
Ne dilärin sizden bir käse arak,
Ne-de sogan ysgamana yzyndan,
Derýa topugymdan, deňiz dyzymdan.

Saýraň!
Haýyş etmen gapylarňyzy,

Haýbatly, haşamly gapylarňyzy
Kakmana hiç haçan uzamaz elim,
Çünki meň elimden has uzyn dilim.

Duz ýerne ulanyp maňlaýmyň şorun,
Men sizi bimaza etmejek borun.

Akja penjäňizden akdyryp ýagy,
Palaw iýýäkäňiz Gully han ýaly,
Işigňizden Artyk bolup barmaryn,
Keýpiňizem, işdäňizem bozmaryn.

Depeläp bimahal ýorgan-düşegňiz,
Girew alyp ýörmen oglan-uşagňyz.

Ýaragy dolduryp gara gülleden,
Siziň ýoluňyzam garawullaman.

Azajyk garaşyň, ýygnaýançam güýç,
Topulardan irräk, bukulardan giç.
Häzirlikçe gözün baglap neslimiň,
Dowam ediberiň şagal mesligin.

«Ýerden tapsaň sanap al» diýp nakyl bar.
Sanamasaň, soň tumşugňa kakylýar.
Ýerden-ä däl, garyp iliň elinden
Gaňryplar alýaňyz, çekip dilinden.

Ýaman ýüwrük, ýagşy eli hasaly.
Alan bilmez, beren biler hasaby.

Men sizden hiç haçan hiç zat dilemen.
Sizden haraý isläp, telpek bulaman.
Düşüniň, men size haýbat atamok,
Bir ünjim bar: gijelerne ýatamok.
Behişt gülün çirtip, gunçasyn ýoluň,
Ýekeje haýyşym: ölmejek boluň!

* * *



Eý-ho!
Onuň sesi bar üýtgeşik.
Gygyranda jaýryk atýar diwarlar.
Ker pahyr gözlese girere deşik,
Ker däl biçäreler neneň çydarlar?!

O biri ýazypdyr şeýle bir goşgy:
Diňlän, diňlemedik — bary armanda.
Ol şeýle bir taryp edipdir köşgi,
Ady birinji dur ähli permanda.

O biri saz düzüp, şeýle bir joşan,
Diňläp ýeke dyza galyp bolanok.
Ähli saz guraly bir ýere üýşen,
Diňe tamdyrada çalyp bolanok.

Ýok, beýle sungata türkmen näbelet,
Goý, oňa halypaň “Humaralasyn”.
Aýdym-saz ýaňlanýar şeýle bir belent,
Basyp bir milletiň ýuwaş agysyn.

